
inde neque impositis ardent altaria fibris,
nec responsa potest consultus reddere uates,
ac uix suppositi tinguntur sanguine cultri
summagque ieiuna sanie infuscatur harena.
hinc laetis uituli uulgo moriuntur in herbis
et dulcis animas plena ad praesepia reddunt ;

hinc canibus blandis rabies uenit, et quatit aegros

tussis anhela sues ac faucibus angit obesis.
labitur infelix studiorum atque immemor herbae
uictor equus fontisque auertitur et pede terram
crebra ferit ; demissae aures, incertus ibidem
sudor et ille quidem morituris frigidus; aret
pellis et ad tactum tractanti dura resistit.

haec ante exitium primis dant signa diebus:

sin 1n processu coepit crudescere morbus,

tum uero ardentes oculi atque attractus ab alto
spiritus, interdum gemitu grauis, imaque longo
1ha singultu tendunt, it naribus ater

sanguis, et obsessas fauces premit aspera lingua.
profuit inserto latices infundere cornu

Lenaeos; ea uisa salus morientibus una.

mox erat hoc ipsum exitio, furiisque refecti
ardebant, ipsique suos iam morte sub aegra

(di meliora piis, erroremque hostibus i1llum!)
discissos nudis laniabant dentibus artus.

ecce autem duro fumans sub uomere taurus
concidit et mixtum spumis uomit ore cruorem
extremosque ciet gemitus. it tristis arator
maerentem abiungens fraterna morte 1uuencum,
atque opere in medio defixa reliquit aratra.

non umbrae altorum nemorum, non mollia possunt

prata mouere animum, non qui per saxa uolutus

